
Paonori Corintoqué
ya'huépisopita
ninshitaantarinso'

Imapisopita yonquiaton, nanan a'patérinso'

1Ca Paonoco ninshitantaranquéma'. ¢{Noya can-
pitanta’ yahuarama'? Noya canta' ya’huarahué.
Yosé nohuanton, Quisocristo acorinco nanameén
a'’china’huaso maré'. Iya Timotioro'co nanan
a'pataranquéma'.  Corintoqué ya'huéramasopita
ninshitaranquéma'. Yosé nohuanton, canpitanta’
huéntonénqué ya'conama'. Acaya parti
nisha nisha ninanoro'saqué imaramasopita
yonquiaténquéma', ninshitaranquéma'. 2 Inaora
nohuanton, Tata Yosé catahuainquéma'.
Asanocancainquéma'.  Sinioro Quisocristonta'
inachachin catahuainquéma'.

Paono parisitaponahué’, Yoséri achinican-
caninso'’

3 —Ma noyacha Tata Yoséso paya. Sinioro
Quisocristo pa'pin inaso'. Na'con nosororinpoa’
ni'ton, catahuarinpoa' chiniquén cancantahuaso'.
Nani tahuéri inasachin achinicancaninpoa'.
4 Ma'sona  téranta' onpohuatéhua', ina
catahuarinpoa’ noya cancantacaso maré'
Achinicancaninpoa’ ni'ton, canpoanta’
nanitarihua' a'napita catahuacaso'. Inapitanta'
ma'sha onpohuachina’, achinicancanari-
hua'. Yosé catahuarinpoaso pochachin

inapitanta’ catahuarihua'. > Quisocristo
imaréhuaso maré' amapita aparisitérinénpoa'.
Aparisitohuachinénpoara, Quisocristo chachin
achinicancaninpoa'. Na'con na'con aparisito-
huachinénpoa', na'con na'con catahuarinpoa’
noya cancantacaso maré'. 6 Canpitanta' Yosé
nohuitacamaso maré' a'chintérainquéma'. Ina
maré' aparisitérinacoi. Parisitapiraihué', Yosé
achinicancanincoi ahuanta'’huaiso mare'.
Yosé catahuarinquéma' canpitanta’, ténai.
Parisitopiramahué’ achinicancanarinquéma'
quiya pochachin ahuantamaso mare'.
7 Canpitanta’ aparisitohuachinénquéma', Yosé
catahuarinquéma' chiniquén cancantacamaso
mareé', Napoaton co Yosé a'poaramahué'.
Chiniquén cancantatoma’, imamiatarama’, ténai.
Ina maré' noya cancantérai.

8 Parisitéraiso' sha’huichinquéma', canpitanta’
nitotoco'. Asiaqué ya'huasocoi, na'con ma'sha on-
potérinacoi. Co ahuantochinachinhué' cancantérai:
9 “Chiminapoi nimara,” topiraihué', co chimi-
naihué'. Yosé nohuanton, ma'sha onporai ina
na'con na'con yonquica'huaiso maré'. Napoaton
“Quiyaora nanitérai,” co ténaihué'. “Catahuacoi
Sinioro, co quiyaso' nanitéraihué',” itérai. Yoséichin
ya'ipi nanitaparin. Chiminpisopitanta’ anan-
pitaantarin, ténai. 10 Pi'pishachin shichiminpirai-
hué', Yosé na'con catahuarincoi ni'ton, cha'érai.
Nani tahuéri ni'sdrincoi. “Co onporonta' na-
niantarincoihué'. Amna tahuéri parisitaantapi-
raihué', nicha'ésarincoi,” ta'tol noya cancantérai.
11 Canpitanta' quiya maré' chiniquén Yosé non-
toco' catahuaincoi. Na'anquéma' quiya maré' Yosé

nontohuatama’, Yosé catahuarincoi. Ina quéran
canpitanta' noya cancantarama'. “Ma noyacha
Yoséri catahuarin paya,” ta'toma’, “Yosparinquén
Sinioro,” tosarama'.

Paono Corintoqué yapa'ninso’

12 Yosé  ni'sdrincoi  ni'ton, no'téquén
sha’huitarainquéma'. Co pi'pian téranta'
nonpintérainquémahué Noyapiachin cancantatoi,
ya'ipi parti a'chinai. Co quiyaora yonquinéhuéi
quéran a'chintérainquémahué'. Yosé inaora
nohuanton, catahuarincoi ni'ton, noya ninai.
Ina maré' noya cancantérai. 13 No'téquéndchin
ninshitérainquéma'. Co nisha nisha yonquiraihué'.
Co yanonpintérainquémahué'. Iso quirica
nontohuatama/, yonquiraiso chachin
nitotarama'. Oshaquéran ya'ipi nitotarama
huachi, ténahué. 14 Tpora noyamiachin
nitotérama'. Sinioro Quisoso o'mantacaso’
tahuéri nanihuachin, noya cancantatoi, noya
ni'sarainquéma’'. Naporo tahuéri canpitanta’' noya
ni'saramacoi, ténai. “Paono noya a'chintérincoi
ni'ton, imarai,” tosarama'. Ina yonquicamaso'
nohuantérai.

15-16 “Noya ni'sarinaco,” ta'to, i'hua
nlcaponquema yapap1rahue Masitonia parti
pa'pato, nira’ 1nquema Ina quéran o'mantahuato,

nirimanta'inquéma’, topirahué'. Inaporahué
naporini, canpita catahuaitomacohué' Cotia
parti pacahuaso'. Catoro’ ninanquéma'

naporini, noya noya cancanchitomahué’,
ténahué yonquiato. Napopirahué', co pa'nahué'.
17 Napoaton: “Paono nisha nisha yonquirin,”

itopiramahué' ti? Co nisha nisha yonquirahué'.
A'naquénso' ma'sona téranta' shahuipirinhué’,
co téhuénchachin naporinhué'. Co caso' ina
pochin cancantérahué'. 18 Yosé ni'sarinco
no'téquén nontéranquéma'. Y0sé no'téquéndchin
nonin ni'ton, canta’ co nonpintéranquémahué'.
Co nisha nisha nonahué'. 19 Irdca Siripano,
Timotio, ca, caracoi  a'chintérainquéma'.
Quisocristo nanameén a'chintérainquéma’.
Inaso" Yosé huinin chachin. Co onporonta'
nonpintérinpoahué'. No'téquén nontérinpoa'.
20 Ya'ipi Yosé shahuitérinpoaso' Quisocristo
acotarinpoa'. Napoaton “Quisocristoso’ no'téquén
nonaton, catahuarinpoa. Ma noyacha Yoséso
paya,” ténéhua'. 21 Yosé chachin huéntonénqué
aya'coninpoa’ Quisocristo imacaso maré'.
Huayonatonpoa/, acorinpoa'’  piyapinénpita
nicacaso maré'. 22 Hui'nin pochin nicatonpoa/,
sichoqué marca acoréso pochin Ispirito Santo
aya'coancantérinpoa'. Hua'yvanén chachin
aya'coancantérinpoa' ni'ton, anitotérinpoa'. “Ya'ipi
sha’huitérinpoaso' chachin quétarinpoa',” ténéhua'.

23 Ya'ipi yonquirahuéso' Yosé nitotérin. Ina
ni'sarinco ni'ton, no'téquén nontaranquéma'.
Co nohuantérahué' canpitataqué chiniquén
pénéna'huanquémaso'. Napoaton co ihua
ni'conanquémahué'. Naporo' pa'nahué naporini,
co noyahué' ninamaso maré' chiniquén
pénéna'huanquémaso' ya'hué'itonhué'. 24 Co
quiyaso' hua'an pochin chiniquén pénéntéraihué'.
Sanoanan quéran pénénainquéma'. Yosé nanameén
noya natérama'. Yacatahuarainquéma' noya
cancantacamaso maré',

2

1 ['hua nicaponquéma' yapantapi-
rahué', co pa'nahué' Pamahué na-
porini, aséchiténquémahué'. 2 Chiniquén
pénénpaténquéma’, sétarama'. Co nohuantérahué'
aséta'huanquémaso’'. Canpita sétohuatama', co
huachi nanitaramahué' acapacancanamacoso’,
ténahué yonquiato. 3 Napoaton ihua
ninshitéranquéma' pénéna'huanquémaso mareé'.
Ina quéran canpitataqué pa'pato, co sétarahué'.
Noya imaantahuatama’, noya cancantarahué.
Noya cancantohuato, canpitanta’ noya
cancantarama’, ténahué. 4 Chiniquén sétato, i'hua
ninshitéranquéma'. “Co yanatérinacohué'” ta'to,

sétérahué. Namnéchindchin cancantérahué. Co
nohuantérahué' chiniquén aséta'huanquémaso'. Co

no'huiranquémahué'. Na'con nosororanquéma'.
Ina nitotacamaso maré' ninshitéranquéma’'.

Nanan anoyatacaso'ya'huérinso'

> T'hua amara' co noyahué' nininso maré'
sétérahué. Co casachin sétérahué'. Canpitanta’
pancamiachin sétérama'. Nipirinhué', co
nohuantérahué' nanan apancatacaso' ni'ton,
napotéranquéma'. ® Téhuéna'pi nani ana'intérama’.
Na'anquéma' ana'intérama' ni'ton, co noyahué'
nininso maré' inanta' sétarin. Co huachi aquété'
ana'intacaso' ya'’huérinhué'. 7 Iporaso’ nanan
anoyatoco'. Noya nontaantaco' chiniquén
cancanchin. Iporahuanta' sétarin. Napoaton
catahuaco' ama aquété' séchinsohué', sétori
ya'coancantohuachin. 8 Niyontonahuatoma/,
noya nontoco'. “Nosoroaténquén iyasha

nanan anoyatarainquén,” itoco'. Ina
quéran  téhuénchachin nosoroatoma’, noya
nontaantaco'. 9 Napoaton i'hua ninshitéranquéma'.
“Ya'ipi natéarinaco,” ta'to, pénénanquéma’.

Ténia'huanquémaso  maré' ninshitéranquéma'.
10 Nanan anoyatohuatama', canta’ nanan
anoyatérahué pochin cancantarahué. Canpita
yonquiaténquéma’, nanan anoyatérahué.
“Quisocristo  nani  tahuéri  ni'sarinpoa’,”
ta'to, cancanéhué quéran huaré' nanan
anoyatérahué. 11 Co nanan anoyatohuatéhuahué',
Satanasé minséarinpoa'. Inaso' nisha nisha
yanonpintérinpoaso' nitotéréhua'.

Troaséqué Paono na'con yonquirinso'’

12 Thua Troaséqué panahué Quisocristo
nanamén a'china’huaso maré'. Yosé nohuanton,
na'a piyapi'sa’ nohuantopi ni'ton, a'chintérahué.
13 Napoaponahué', ihua chachin iya Tito
canpitataqué a'papirahué'. Co huénantarinhué
ni'ton, co sano cancantérahué'. “;Onpoatoncha co
iyasha huéntarinhué nicaya?” ta'to, piyapi'sa’
noyasha nontahuato, Masitoniaqué pa'nahué.

Quisocristo catahuarinpoa’' minsétacaso'

14 Ma noyacha Tata Yoséso paya, ténéhua'.
Quisocristo imaréhua' ni'ton, nani tahuéri ina
catahuarinpoa’ inimiconénpoapita minsécaso'. In-
apitaso' co nohuantopihué' Quisocristo nanamén
a'’china’huaiso’. Co nohuantopirinahué', nisha
nisha parti paatoi, nanamén a'chindrai. Pimoton
hua'sai’" pimoanahuaninso pochin Quisocristo
nanameén nahuinarin. A'chintatoi, na'a
piyapi'sa’ anitotérai. 15 Quisocristoso’ pimdchin

nininso' a'pérahuaton, Yosé chinotérin. Ina
pimoanahuaninso pochin ya'ipi parti nanamén
a'chinai. A'chinpatéira, Yoséri nohuantérinsopita
noya natanpi ni'ton, nicha'ésarin. Co
nohuantérinsopitahuénta' natanpirinahué’,
topinan quéran natanpi ni'ton, parisitopiqué
pa'sapi. 16 Inapitaso’ chimipi anarinso
pochin nicatonacoi, co natétopihué' ni'ton,
chiminpachina', parisitomiatapi. Natépisopitaso
nipirinhué' pimochin iméréso pochin nicatonacoi,
cha'ésahuatona', nanpimiatapi. ¢Incarita’
nanitérin ina pochin noya a'chinacaso? Co
insonta" nanitérinhué' inaora a'chinacaso’,
ténahué. 17 A'naquén nonpinatona’, inahuara
canacaiso maré' a'chinapi. “Yosé nanamén
a'’chintérainquéma',” topirinahué', co no'téquén
a'chinpihué'. Quiyaso nipirinhué' no'téquén
sha'huitérainquéma'. Yosé a'parincoi ni'ton, ina
nanansachin a'chinarai. Yosé ni'sdrincoi ni'ton,
Quisocristoichin natéarai.

3

Nasha quéran anoyatérinso'

1 “Ina pochin nonpatama’, naquéranchin
a'napita nocanarama',” ¢itéramacoi ti? Co insonta’
nocanaihué'. Anaquénso' carta amapitari
ninshitérinso' anotérinquéma' nohuitacaso maré'.
“Iso quémapiso' noya. A'chintohuachinquéma',

noya natanco',” ténin quiricaqueé. Inanpi
quirica co ma'parainquémahué'. Co ina pochin
nohuantéraihué'. Nani noya nohuitéramacoi.

2 Canpitaso' cartanéhuéi pochin ninama',
cancanéhuéiqué  Quisocristori  ninshitérinso'.

Nanamén chachin a'chintohuatéinquémara, noya
imarama'. Ya'ipi piyapi'sa’ nininénquéma'.
“Paono ca'taninsopitaré chachin a'chintérin
ni'ton, noya cancantopi,” ta'tona’, noya ni'ninacoi.
3 A'chintohuatéinquémara, noya natanatoma'
Quisocristo imarama' ni'ton, noya carta pochin
ninama'. Quisocristo chachin ninshitérinso'. Ina
cartaso' co napiséqué ninshitérinhué'. Co na'piqué
téranta' ninshitérinhué'. Yoséso' nanpimiatarin
ni'ton, Ispirito Santo anoyacancantérinquéma'
ndya nicacamaso mareé'.

4 Quisocristo catahuarincoi ni'ton, noya
a'’chintérainquéma'. Ina maré' Yosé noya
ni'sarincoi, ténai. > Quiyaora co pi'pisha téranta'
nanitéraihué' noya  a'chinta’huainquémaso'.
Yoséichin ananitérincoi. Co catahuarincoihué'
naporini, co canpitanta’ cancanéma quéran
imaitomahué'. ¢ Ina nani acorincoi a'china’huaiso
maré'. Acohuachincoira, catahuarincoi nasha
quéran anoyatérinso a'chinta’huainquémaso mare'.
Ina imapatéhua', Ispirito Santo catahuarinpoa'
Yosé nohuitatéhua' nanpimiatacaso maré'.
Irdca anoyatérinso Moiséséri ninshitopirinhué'.
Ina  imapatéhua, co onporonta’ noya
cancantéréhuahué'. “Co natéhuatamahué’,
chiminpatama’, ana'intacaso’ ya’huérin,” ténin.
Co ina a'chintérainquémahué'.

7 Irdca Yosé pénéntérinso' sha’huihuachina,
na'piqué ninshitérin. Yoséso' noya noya ni'ton,

huénarachin ya'norin. Moisésé ya'pirionta’
huénaratarin ni'ton, co israiro'sa’ nanitopihué'
hua'qui' nirayacaiso'. Huénarataponahué',

oshaquéran sacorayarin. Pénéntérinsonta' noya

niponahué', co yahuémiatérinhué'. Co ya'ipi
natéhuachinahué', chiminpachina’, ana'intacaso’
ya'’huérin. 8 Iporaso nipirinhué', nasha quéran
anoyatérinso a'chinarai. jlspirito Santo chachin
catahuarinpoa' ni'ton, inaso’ noya noya!
9 Irdca pénéntérinso' nanan noya nipirinhué',
co natéhuachinahué', ana'intacaso’ ya'huérin.
Quisocristo nanaménso nipirinhué', noya noya.
Ina imapatéhua', oshanénpoa' inquitatonpoa’,
Yosé noya ni'sarinpoa’. Napoaton noya noya,
ténahué. 10 Irdca Moisésé noya pénéntopirinhué’,
iporaso' noya noya yahuétérinpoa'. 11 Irdca
pénéntérinso  shahuitohuachina, huénardchin
pochin ya'nopirinhué', sacorin huachi, co
ya'huémiatarinhué'. Iporaso’ nasha quéran
anoyatérinsoso', ya'huémiatarin. Co onporonta’
nishatarinhué' ni'ton, noya noya, ténéhua'.

12 “Inaso co ta'’huantarinhué',” ta'toi, inasachin
a'chinarai. Co té'huatoihué', ya'ipi parti a'chinarai.
13 Irdca Moisésé pénéntohuachina, ya'pirin
huénaratopirinhué',  oshaquéran sacorayarin.
Napoaton nipa'copirayatérin ama sacorayarinso'
quénanacaiso maréhué'. Quiyaso' co ina pochin
a'chintérainquémahué'. 14 Israiro'saso nipirinhué'
co natantochindchinhué' cancantopi. Ipora
huanta' Yosé quiricanén irdca ninshitopiso’
nontopirinahué', co no'téquén yonquipihué'.
Nipa'copirayatérinso ~ pochin  cancantatona’,
co nanitopihué' Yosé quiricanén no'téquén
nitotacaiso'. Quisocristoichin catahuarinpoa’
no'téquén nitotacaso'. 15 Ipora huanta' Moisésé
ninshitérinso' nontopirinahué', co no'téquén
yonquipihué'. 16 Quisocristo imapatéhua',

Cco huachi nipa'copirayatéréso pochin
cancantarihuahué'. Sinioro noya nohuitarihua'.
17 «Sinioro” topatéhua', Ispirito Santo tapon
naporéhua'. Ina catahuahuachinpoa’, co huachi
irdca pénéntérinso' imacaso' ya’huérinhué'. Ispirito
Santo nicha'érinpoa’ no'téquén yonquicaso
mare', 18 Sinioro imapatéhua', co huachi
nipa'copirayatéréso pochin cancantarihuahué'.
Isihuicoqué ma'sha anotéréso pochin ninéhua'.
Yosé noya nininso' piyapi'sa’ anitotéréhua'. Apira
apira ina yonquihuatéhua', oshaquéran Yosé
pochachin cancantarihua'. Ina nohuanton,
Ispirito Santo catahuarinpoa’ noya noya
cancantacaso mareé',

4

1 Yosé nosoroatoncoi, acorincoi ina nanameén
a'’china’huaiso maré'. Ina yonquiatoi, co
yaa'poraihué'. 2 Anaquénso' co noyahué'
yonquiatona’, a'’chinapi. Noyasha nonpirinahué’,
nonpinacaiso maré' napopi. Quiyaso nipirinhué'
co manta' po'oana quéran ninaihué' ni'ton, co
tapana’huaiso’ ya'huérinhué'. Co nisha nisha
a'chinaihué'. Ya'ipi Yosé nanamén no'téquén
a'’chintarainquéma'. Yosé ni'sdrincoi ni'ton,
inasachin a'chinarai. Aninquéchin a'chinai ya'ipi
piyapi'sa’ yonquicaiso maré'. 3 Quisocristo
nanamén noya a'chintopiraihué', amnaquén
co yanatétopihué'. Parisitopiqué pacacaiso
nipisopita co nohuantopihué' natétacaiso'.
4 Sopai nohuanton, co nanitopihué' no'téquén
yonquicaiso'. Ma'sha a'pintéréso pochin
nanamén quéran Yosé anitotérinpoa' Quisocristo

nohuitacaso maré',  Inaso’ Yosé chachin
ninin. Inapitaso nipirinhué' somaraya pochin

cancantatona', co nanitopihué' natétacaiso'. 5 Co
quiya imancoiso maré' a'chintérainquémahué'.
Quisocristo nanaménachin shahuitérainquéma'.
“Sinioro ni'ton, inasachin yonquicaso' ya'huérin,”
ténai. Quiyanta' ina natétoi, nani tahuéri
yacatahuarainquéma'. 6 Ya'nan isoro'pa’ acoapon
ya'ipi parti tashipirinhué"  “Nii'sohuanchin
huachi,” ténin Yosé. Napohuachina, tahuéri
ya'huérin. Inapochachin iporaso’ cancanénpoaqué
a'pintérinpoa’ ina nohuitacaso maré'. Inaso' noya
noya. Quisocristo ya'pirin quéran a'pintérinpoaso
pochin ninin. Ina yonquihuatéhua', Yosé chachin
anohuitarinpoa huachi.

Yosé natétona’, chiniquén cancantopiso’

7 Co quiyaso' chiniquén nanantopiraihué’,
Yosé nohuitatoi, a'napitanta’ catahuarai
ina nohuitacaiso mare'. Ni'co'. Yonsha,
hué'éta, inapita no'pa quéran nipi ni'ton, co
ya'’huémiatérinhué'. Amarodchin ya'quihuachina,
co noyatérinhué'. Napoonin. Inapochachin
quiyanta’ co chiniquén cancantopiraihué’,

Yosé catahuarincoi nanamén a'china’huaiso’.
A'napitanta’ natanatonacoi, yonquiapi.

“Ma noyacha Yoséri catahuarin paya. Co
catahuarinhué' naporini, co ina pochin
nanichitonahué'” tosapi. & Nani ma'sha on-
popiraihué', Yosé catahuarincoi ahuanta'huaiso

mare'. “Oshaquéran nicha'ésarincoi,” ta'toi,
imarai. “¢Onpoatoicha ma'sha onporai paya?”
tapoiraihué', co pa'yanaihué'. 9 A'chinaiso

maré' chiniquén no'huipirinacoihué', co Yosé

naniantérincoihué'. Aparisitopirinacoihué’,
co ata'huantérinacoihué'. 10 Irdca Quisocristo
chiniquén aparisitahuatona’, tépapi. Quiyanta’'
Quisocristo maré' parisitarai. A'naquén
yatéparinacoi. Napoaponahué' Quisocristo
nanpiantarin ni'ton, catahuarincoi ina pochin
nica’huaiso maré'. 11 Quisocristo nanamén
a'chinaiso maré' yatéparinacoi. = Quiyaora co
nanitopiraihué', nani tahuéri ina achinican-
canincoi ina pochachin yonquica'huaiso maré'.
Ipora huanta’ nanpitoi, Quisocristo pochin
cancantarai. 12 A'chintérainquémaso mareé'
aparisitatonacoi, yatépapirinacoihué', canpitaso’
imarama'. Quisocristo anoyacancantérinquéma'
ni'ton, nanpimiatarama’, ténahué.

13 Yosé quiricanénqué ninshitopi. “Yosé
natérahué  ni'ton, sha'huirahué,” ténin.
Quiyanta' inapochachin cancantérai. “Yosé
catahuarincoi,” ta'toi, nanamén a'chinarai.
14 Tépapirinacoihuénta',  Quisocristo  imarai

ni'toi, Yosé ananpitaantarincoi, ténai. Iraca
Quisocristo ananpitaantarinso' pochin quiyanta'
ananpitaantarincoi. Yosé'pa' quépantarincoi.
Canpitaro'coi chachin yahuécontarihua huachi.
15 Canpitanta’ imacamaso maré' parisitérai.
Inaora nohuanton, Yosé na'con nosororincoi.
Na'con na'con piyapi'sa’ ina nohuitohuachina’,
noya cancantatona’, Yosé nontapi. “Ma
noyanquéncha, Sinioro, paya. Nosoroatoncoi,
nicha'ésarancoi ni'ton, ‘Yosparinquén,” Sinioro,”
itapi.

16 Napoaton co a'pochindchinhué' cancantérai.
Parisitatoi, co huachi chinipiraihué', nani tahuéri

achinicancanincoi noya noya cancanta’huaiso

mareé'. 17 Téhuénchachin iporaso' pi'pian
parisitapiréhuahué', co hua'qui' isoro'paqué
ya'huarihuahué'. Yosé'pa' pa'patéhua’, co

onporonta' pipiaréhuahué'. Imaréhuaso maré'
parisitapiréhuahué', inapaquéso' noya noya
cancantarihua'. Yosé pochachin cancantarihua'.
18 Isoro'paqué ya'huérinsopita co na'con na'con
yonquiréhuahué'. Iporaso' parisitarihuarahué’,

co ina maré' sétarihuahué'. Yosé na'con
na'con yonquiaréhua'. Ina nohuitacasodchin

cancantarihua'. Isoro'paqué ya'huérinsopita
quénanpiréhuahué’, co ya'huémiatarinhué'.
Ta'huantarin. Yosé noya yonquirinpoasoso' co
quénanpiréhuahué', ya'huémiatarin.

)

1 Ni'co'. Péi' né'mété quéran nipachinara, co
hua'quirinhué'. Inapochachin nonénpoanta' co
ya'huémiatarinhué'. Chiminpatéhua', Yosé'pa'
pa'patéhua’, nasha nonénpoa' Yosé quétarinpoa'.
Noya noya nininso' quétarinpoa'.  Inaso' co
onporonta' chanatarinhué'. 2 Iporaso' parisi-
tapiréhuahué', a'ma tahuéri nasha a'moréhuaso
pochin nasha nonénpoa' ya'huétarinpoa'. Ina
na'con nohuantéréhua'. 3 Chiminpatéhua', co
hua'yanénpoarachin indpaqué ya'huémiatarinhué'.
Nasha nonénpoa' quétarinpoa'. 4 Iporaso'
isoro'paqué ya'huatéhua', co chiniréhuahué’,
sétéréhua', naporéhua'. Napopiréhuahué',
co chiminacaso' nohuantéréhuahué'. Nasha
nonénpoa' téhuénchinso' na'con nohuantéréhua'.
Isoro'paqué ta’huantopiréhuahué', Yosé'pa' noya

noya nanpimiatarihua'. > Yosé acorinpoa’ nasha
nonénpoa' ya'huétinpoaso maré'. Téhuénchachin
indpaqué noya ananpitaantarinpoa’, ténéhua'.
Sichoqué marca acoréso pochin nani Ispirito
Santo aya'coancantérinpoa' ni'ton, nitotéréhua'.

6 Napoaton chiniquén cancantéréhua'. “A'na
tahuéri Yosé'pa' pa'saréhua',” ta'téhua', noya
cancantaréhua'. Téhuénchachin isoro'paqué
nanpihuatéhua', co Quisocristo nirayarihuahué'.
7 Co ipora quénanpiréhuahué', “Yosé no'téquén
nontérinpoa',” ta'téhua', natéréhua'. “Co onporonta’
nonpintarinpoahué'” ténéhua'. 8 Napoaton
chiniquén cancantéréhua'. “Chiminpatéhua’,
Quisocristoré'quénpoa' ya'huécontarihua'. Inaso’
noya noya,” ténéhua'. 9 Ma'sona téranta'
nipatéhua', Yoséichin natéréhua' noya nicainpoaso
maré'. Nanpihuatéhua', chiminpatéhuanta',

Sinioro  nohuantérinsodchin  nohuantéréhua'.
10 A'na tahuéri Quisocristo o'mantahuachin,

ya'ipinpoa’ coisé pochin sha'huitarinpoa'. Ya'ipi
ninéhuasopita yonquiaton, a'naya amnayanpoa’'
no'téquén nontarinpoa'. Co noya nipatéhuahué',
co Yosé'pa' acanaarinpoahué'. Noya nipatéhua',
acanaarinpoa huachi.

Nanan anoyatérinpoaso'

11 Napoaton Yosé té'huatacaso' ya’huérin. Ina
yonquiatoi, ya'ipi piyapi'sa’ pénéndrai. Co pi'pian
téranta' nonpintérainquémahué'. Yosé ni'sarincoi
ni'tol, no'téquén nontérainquéma'. Noya ninaiso’
canpitanta' nitotérama', topiraihué'. 12 “Quiyaso’
noya noyacoi” co ténaihué'. Co a'mapita
nocanaihué'. Nisha nanan a'china'piro'sa’ noya

pochin ya'noponaraihué', co cancanéna quéran
huaré' imapihué'. Pinopachincoi, shahuitoco'
“Paono téhuénchachin no'téquén nontérincoi.
Ya'ipi cancanén quéran huaré' Quisocristo
imarin,” itoco'. Ina pochin a'panicamaso
maré' shahuitaranquéma'. 13 Anaquén
na'con pénénpatéira, “Hua'yantopi,” itérinacoi.
Napopirinahué', Yosé yonquiatoi, naporai. Ana
tahuérinta' sanoanan quéran pénénainquéma’'. Yosé
yonquicamaso mareé' ina pochin nontérainquéma’'.
14 “Quisocristo na'con nosororinpoa’,” ta'toi,
nanameén a'chindrai. Canpoa maré' inaso'
chiminin. Ina imapatéhua', canpoanta'
chiminéhuaso pochin ni'ninpoa’. 15 Téhuénchachin
canpoa maré' chiminin noya noya cancantacaso
maré'. Co huachi canpoara costaréhuaso'
pa'yatacaso' ya'huérinhué'. Inasachin yonquicaso
mareé' chiminin. Chiminaponahué', nanpiantarin
ni'ton, inasachin yonquiréhua'. 16 Trdca
quiyaora yonquinéhuéi quéran yonquiatoi, aipi
yanorinsorachin yonquirai. Quisocristonta’
irdca co no'téquén yonquirapiraihué'. “Co
inaso' Yosé huiminhué'” topiraihué', iporaso’
no'téquén yonquirai. 17 Quisocristo imapatéhua',
Yosé anoyacancantarinpoa'. Nasha cancan
ya'huétarinpoa huachi. Irdca yonquiréhuasopita
naniantéréhua'. Nashamiachin  pochin
cancantatéhua', noya noya yonquiarihua huachi.

18 Co canpoara noya cancantéréhuahué'.
Yoséichin  anoyacancantérinpoa'. Iraca
oshahuanatéhua', Yosé inimicotopiréhuahué’,
inaora  nohuanton, huinin  isoro'paqué
a'paimarin chiminaton nanan anoyatinpoaso

maré'. Ina quéran qulyanta acorincoi nanamén

a'’china’huaiso mareé'. Insosona natéhuachin,
nanan anoyatarin. 19 Yosé nohuanton,
huinin chiminin anoyacancantinpoaso

maré'. Anoyacancantohuachinpoa’, co huachi
oshanénpoa' yonquirinhué', inquitérinpoa huachi.
Nani nanan anoyatohuachinpoara, quiyanta'
acorincoi paatoi amapita shahuita’huaiso
mareé'. 20 Quisocristo chachin acorincoi a'napita
anitota’huaiso maré'. Ina yahuérénamén
pochin sha'huitarainquéma'. “Yosé nontoco'
nanan anoyachinquéma'” itdrainquéma'. 21 Irdca
Quisocristo co manta' oshahuanaponahué', Yosé
nohuanton, ya’huérétérinpoa'. Oshahuan pochin
nicaton, Yoséri chiniquén ana'intérin. Canpoa
maré' chiminin ni'ton, co huachi oshahuan
pochin ni'ninpoahué'. Quisocristo imapatéhua',
Yosé ndya ni'sarinpoa’.

6

1Yosé acorincoi nanamén a'chinahuaiso maré'.
Acoatoncoi, catahuarincoi a'chinta’ huamquemaso

mare'. “Yosé nosoroatonpoa’, yanicha'érinpoa',”

itérainquéma'. Ama topinan quéran natancosohué'.

Imaco huachi. 2 Irdca quiricanén quéran Yosé

naporin:

“Ipora chachin yacatahuaranquéma'. Nontohu-
atamaco, natanaranquéma’'.

Yanicha'éranquéma' ni'ton, catahuaranquéma'
cha'écamaso mareé',” ténin.

Ipora tahuéri chachin yacatahuarinpoa'. Nonto-

huatéhua', anoyacancantarinpoa’, ténahué.

3 Napoaton noyasachin ninai ama a'na piyapi
téranta' nisha cancantacaso maréhué'. Co noy-
ahué' ninai naporini, anapitanta' nicatonacoi, co
Yosé imaitonahué'. 4 Ma'sona téranta' nipatoira,
Yoséichin natérai piyapi'sa’ nicatonacoi ina
yonquicaiso maré'. Aparisitopirinacoihué’,
co i'huérétéraihué'. Ma'sha, cosharo', inapita
pahuantopirincoihué', ahuantatoi, chiniquén
cancanteérai. Ma'sha onpoapoiraihué', co
pa'yanaihué'. 5 A'chinaiso maré' téhuénchachin
huihuirinacoi, tashinan péiqué po'morinacoi.
Chiniquén no'huitatona’, ahuérinacoi. A'chinapoi
pa'sapatoi, co huachi chiniraihué'. Na'a tashi' Yosé
mareé' sacatapatoi, hué'éi' natanai. A'na tahuérinta'
co coshatatoihué', tana natanai. ¢ “Quisocristo
imarai,” ta'toi, noyasachin ninai. Yosé nanamén
noya nitotérai. Ma'sha onpotopirinacoihué’,
co no'huiraihué', ahuantérai. Ya'ipi piyapi'sa’
ndya nontatoi, catahuarai. Ispirito Santo
ya'coancantérincoi ni'ton, catahuarincoi noya

nica'’huaiso'. Tehuenchachm cancanéhuéi
quéran huaré' p1yap1 sa' nosororai. 7 No' tequen

a'chinai. Yosé na'con catahuarincoi ni'ton,
a'’chinpatoira, na'a piyapi'sa’ natanatona',
imasapi. Ni'co'. Inimicoro'sa’ hué'pachinara,
sontaro'sa’ hua'na quéran a'morin ama inimicori
paquitacaso maréhué'. Inapochachin Yosé
achinirincoi ama sopai minséincoiso maréhué'.
Yosé nohuanton, noyasachin ninai. Noya
catahuarincoi ni'ton, sopai minséarai. 8 Anaquén
noya ni'ninacoi. Anaquénso nipirinhué'
no'huirinacoi. Amna tahuéri: “Paono noya
a'chinin,” topi. Ana tahuériso nipirinhué'

pinorinacoi. No'téquén a'chintopiraihué':
“Nonpianpi,” topi anaquénta'. 9 Na'a piyapi'sa’
nohuitopirinacoihué', a'naquénso' nisha pochin
nicatonacoi, co yanataninacoihué'. Pi'pianchin
shichiminpiraihué', nanpidrai. Chiniquén
aparisitopirinacoihué’, co téparinacoihué'.
10 Sétopiraihué', Yosé yonquiatoi, noya cancantérai.
Co na'con ma'sha ya'huétopirincoihué', Yosé
nanamén a'‘chintérai ni'ton, na'a piyapi'sa’
natétonacoi, noya noya cancantapi. Co
manta' ya'huétopirincoihué', Yosé nohuitatoi,
sano cancantérai. Co manta’ noya nininso'
pahuantérincoihué'.

11 Corintoqué  ya’huéramasopita, na'con
ninshitarainquéma'. Nani ya'ipl yonquiraiso’,
iyaro'sa’, sha’huitérainquéma'. Na'con
nosororainquéma'. 12 Quiyaso' ya'ipi

cancanéhuéi quéran nosoromiatérainquéma'.
Noyasachin yonquipirainquémahué', canpitaso'
co ama nosororamacoihué' nimara, ténai.
13 Hui'nahuépita pochin ni'nanquéma' ni'ton,
inapochachin nosorocoi quiyanta’, topiraihué'.
Ina na'con nohuantérai.

Nipayaréhuasopita

14 Co Yosé imapisopitasohué' nipirinhué', ama
inapitaré'quéma' na'con na'‘con nipayacosohué'.
Co canpita pochin cancantopihué'. Noya
cancantohuatama’, co nohuantaramahué'
oshahuanacamaso'. Ni'co'. Tahuéri, tashi'
co inachachinhué' Nisha nisha ya'nopi.
15 Quisocristo sopairé' co napopindchin yonquip-
ihué'. Naporahuaton, canpoaso' Quisocristo
imaréhua' ni'ton, co oshahuano'sa pochin

cancantéréhuahué', 16 Yosé chinotéréhuaqué
noyasachin nicacaso' ya’huérin. Co inaquéso'
mamanshi moshacaso’ ya'’huérinhué'.

Inapochachin canpoanta’ Yosé imapatéhua',

ya'coancantarinpoa’ ni'ton, ina péinén pochin

ninéhua'. Yoséso' nanpidrin. Quiricanén quéran

naporin:

“Imapatamaco, ya'coancantaranquéma'. Can-
pitaro'co ya’huarahué.

Chinotohuatamaco, noya a'paiaranquéma’.

Piyapinéhuépita pochin ni'saranquéma',” ténin.

17Ina quéran Siniorori itantarin:

“Amnaquén co noyahué' cancantohuachina’, ama
inapitaré'quéma' nipayacosohué'.

Co noyahué' yonquipiso' tananpitoco'.

Inapotohuatama’, noya ni'saranquéma’'.

18 Tataparinquéma pochachin noya nosoroaran-
quéma'.

Hui'nahuépita pochin cancantéranquéma',

itérinpoa' Tata Yosé. Chini chiniquén nananta-
ton, ya'ipiya hua'anéntérin,” ténin quiri-
canénqueé.

7

llyaro'sa na'con nosororanquéma'. Ina pochin
Yosé yonquirinpoa ni'ton, ya'ipi co noyahué' yon-
quiréhuasopita naniantahua'. Ya'ipi co noyahué'
ninéhuasopitanta' a'poa’ahua’. Yosé té'huatatéhua’,
noyasachin niahua'.

Noya cancantantapiso’
2 Cancanéma  quéran huaré'  nosoro-
coi. Co a'nayanquéma téranta’ ma'sha

onpotérainquémahué'. Co anishacan-
cantérainquémahué'. Co nonpintérainquémahué'.
3 Co nocanaténquéma' pénénanquémahué'. Na'con
nosororainquémaso' nani shahuitérainquéma'.
Chimina’huaiqué huaré' nosoromiatarainquéma'.
4 Téhuénchachin ndya nimanquéma'. “Corintoqué
ya hueplsoplta noya imapi,” itérahué ya'ipi
piyapi'sa’. Parisitaporahué’, canpita
yonquiaténquéma', n0ya cancantérahué.

5> Masitoniaqué canconpatoira, na'con ma'sha
onpoatoi napion cancantérai. Na'a piyapi'sa’
no'huirinacoi ni'ton, parisitérai Naporahuaton,
cancanéhuéi quéran na'con yonquirdpatéinquéma',
sétérai. 6 Sétohuatéhua', Yosé achinicancaninpoa’'
ni'ton, quiyanta’ ach1n1cancan1nc01 Ina
nohuanton, Tito hué'min. 7 Napoaton noya
cancantérai. Noya nanan sha'huitiirincoi.
Noya yonquiantarama' ni'ton, inanta’ noya
cancantérin. 'hua ni'conpachinquémara,
napotérama': “Hua'qui' co Paono ni'nincoihué'.
Sha'’huitéqué' manoton hué'in, Co noyahué'
ninaiso maré' sétérai. Paono pénénpachincoi, noya
natanai,” ténama', itérincoi. Ina natanato, noya
cancantérahué.

8-9 Thua quirica ninshitaténquéma', chiniquén
pénénanquéma’. Ina quirica nontohuatamara,
pa'pi sétérama'. Ina natanato, canta' sétopirahué'.
Co nohuantérahué' chiniquén aséta'huanquémaso'.
Iporaso nipirinhué' noya cancantérahué. Co
hua'qui' sétéramahué'. Oshanéma mareé' sétatoma’,
na'con na'con Yosé yonquirama'. Co noyahué'
ninamasopita a'porama’. Pénénanquéma' ni'ton,
co ana'intinquémaso' ya'huérinhué'. 10 Oshanénpoa



2 Corintios 7:11 Xxi 2 Corintios 7:14

mare' sétatéhua’, Yoseée nontohuatéhua',
catahuarinpoa' co noyahué' yonquiréhuasopita
naniantacaso maré'. Ina pochin sétacaso' noya,
ténahué. Ina quéran anoyacancantarinpoa'. Co
imapisopitasohué' nipirinhué' topinan quéran
Sétopi. Co oshanéna' naniantohuachinahué',
chiminpachina', Yoséri ana'intarin. 11 Canpitaso’
sétatoma', na'con na'con Yosé yonquirama'. Ina
quéran “Téhuénchachin co noyahué' nicatéhua',
oshahuanéhua'. Co noyahué' ninéhuasopita
naniantahua/, Yosé  ana'intohuachinpoa',”
ténama'. Canta' noya yonquiramaco. “Manoton
Paono hué'in catahuainpoaso maré'. Chiniquén
cancantatéhua', no'téquén natéahua',” ténama'.
Oshahuana'’pi co noyahué' nininso maré'
ana'intérama' noya nicacaso maré'. Ya'ipi co
noyahué' yonquiramasopita naniantatoma’, noya
cancantaantarama'. 12 I'hua ninshitaponquéma’,
co téhuéna'pi yonquiato, ninshitéranquémahué'.
Co inari aparisitérinso téranta' yonquirahué'.
Ya'ipinquéma' noya yonquiantamacoiso'
nohuantérahué.  “Paonoso catahuarinsopitaré
chachin, no'téquén pénéninpoa'. Yosé ni'sarinpoa’
ni'quéhuaré', natéahua',” ta'camaso mare'
ninshitéranquéma'. 13 Naporama' ni'ton, co huachi
Sétéraihué'.

Tito  cantonpachinquémara, co pi'pian
téranta’ no'huiramahué'. Noya nontérama'
ni'ton, noya cancantérin. Quiyanta' ina
natanatoi, ndya cancantérai. 14 Co’huara Tito
pa'shatérasohué', sha’huitérahué: “Corintoqué
ya'huépisopita noya imatona', natéarinénquén,”
itérahué, Canpita no'téquén nontérainquémaso

pochachin Titonta" no'téquén nontérahué.
Pa'pachina, téhuénchachin noya natérama'
ni'ton, co tapanahué'. 15 Pénénpachinquémara,
itérama": “NO'téquén pénénancoi. T€huénchachin co
noyahué' ninai. Yosé té'huata'huaiso' ya'huérin,”
ta'toma’, natérama'. Ina natanahuaton, Titonta'
na'con nosororinquéma'. 16 Carinquémanta'
yonquiaténquéma', ndya cancantérahué. Noya
noya imasarama huachi, ténahué.

8

Pahuanteérinsopita catahuacaso' ya'huérinso'

1 Isonta' iyaro'sa’ yashahuitéranquéma'.
Masitonia parti na'a piyapi'sa’ Quisocristo
imasapi. Nisha nisha ninanoqué niyontonatona’,
Yosé chinotapi. “Yosé na'con nosororinpoa’,”
ta'tona’, a'mapita noya nosoroapi. Yoséri
chachin catahuarin ina pochin cancantacaiso
maré'. 2 Ma'sha onpotohuachinara, chiniquén
parisitaponaraihué’, noya cancantopi.
Naporahuaton, pi'pisha  ya'huétopirinahué',
a'napita  imapisopita  pahuantohuachinara,
na'con coriqui quétopi. 3 Co apiratonahué',
na'con quétopi. = Pahuantaiquéhuaré' quétopi,
cari nimahué. Co shahuitopiraihué', inahuara
nohuantatona’, quétérinacoi pahuantérinsopita
quétaca'huaiso maré'. 4 “Quiyarinta’ a'napita
imapisopita catahua'ii, topiraihué'. Cotia parti
na'con pahuantopi ni'ton, iso coriqui quétonqué',”
itérinacoi. Na'con ina pochin nontérinacoi.
5 Co coriqui quétacasoachin yonquipihué'.
Ya'ipi cancanéna quéran Yosé imapi. Ina'ton

yonquipi. Ina pochin cancantacaso' noya noya,
ténahué. Ina quéran coriqui, ma'sha, inapita
quétopi.  Quiyanta' yanatérinacoi.  “Ma’'sona
Yosé nohuantohuachin, shahuitocoi naté'i,”
itérinacoi. 6 I'nua chachin Tito sha'huitérinquéma'
ni'ton, canpitanta’ yonquirama' coriqui
yontonacamaso'. “Imapisopita pahuantopini'ton,
a'patahua’,” ténama'. Napoaton i'huamiachin Tito
itérai: “Naquéranchin paantaton, pénéantaqué'
ya'ipi coriqui yaa'papiso’ ananiina',” itérai.
7 Canpitaso' ndya imarama' ni'ton, Quisocristo
natérama'. Na'con nitotatoma'’, a'chinama'’.
A'napita yacatahuarama'.  A'chintéranquémaso
pochachin a'mapita nosoroarama'. Napoaton

iporaso' pahuantopisopita nosoroatoma’,
catahuaco', ténahué.

8 Co camairanquémahué'.  Amapita na'con
Yosé  maré' acopiso' sha'huitéranquéma’
yonquicamaso maré'. Téhuénchachin amapita
nosorohuatama/, ama  topinan  quéran

nontocosohué'. Catahuaco' ama pahuanchina-
sohué'. 9 Sinioro Quisocristo nosoroatonpoa’,
catahuarinpoaso' nani nitotérama'. Iraca noya
noya indpaqué ya'huépirinhué', isoro'paqué
o'marin nicha'éinquémaso maré'. Co manta'
iséqué ya'’huétérinhué'. Parisitérin quéran
nicha'érinquema' noya noya cancantacaso maré'.
Parisitaton, na'con catahuarinquéma'.

10 Thua piiqué yonquirama' a'napita
catahuacamaso'. Naporo' caniaritérama'
coriqui yontonacaso'. Iporaso’ naquéranchin
yontoantaco', ténahué. Inapohuatama’, noya
nisarama'. 11 Naporo' pa'pi nohuantopiramahué',

iporaso' coriqui ya'huétohuachinquéma', noya can-
cantatoma', yontonco' ananicaso maré'. 12 Ya'ipi
cancanéma (uéran (uétohuatama'| YO0sé noya
ni'sarinquéma’. Co na'a coriquihuanpatamahué’,
Yosé nitotérin. Co nanitéramahué' na'a quétacaso'.
Co apiratomahué', pi'pian téranta' quétohuatama’,
noya ni'sarinquéma'.

13 Nanitinpichin acocaso' yahuérin. Co
nohuantérahué' pahuantinquémaso'. 14 Noya
nicatahuacaso’ nohuantahua'. Iporaso’
ya'huétarinquéma'  ni'ton, pahuantérinsopita
quétoco'. Amna tahuériso' canpita yahuéré'
ma'sha pahuantohuachinquéma', inahuanta’
i'huérétarinénquéma’'. Ninapotohuatéhua',
ya'ipi imaréhuasopita noya yahuarihua'. Co
pahuantarinpoahué'. 15 Irdca Yosé quiricanénqué
naporin: “Mana mapachinara, anaquénso' na'a
maponaraihué', co ya'sotopihué'. Amnaquénso
nipirinhué'  pi'pian  maponaraihué’, co
pahuantopihué',” ténin.

Tito Corintoqué a'parinso’

16 Titonta' na'con yonquirinquéma'. Ina maré'
noya cancantato, “Yosparinquén, Sinioro,”
itérahué. 17 “Naquéranchin paantaqué')”
itohuatéra, “Noyahua'. Nani canta' yonquirahué
paanta’huaso'. Na'con nohuantérahué,” itérinco.

18 A'na iyayanta' a'paarai. Titoré' pa'sarin.
“Inanta’ ndya imaton, Quisocristo nanameén noya
a'chinin,” topi ya'ipi imapisopita. 19 Nisha nisha
ninano quéran imapisopita niyontonahuatona’,
ina quémapi chachin huayonahuatona’, acopi
ca'tanaincoiso maré'. Coriqui yoca’huaiso maré'

pa'patoi, inanta' pa'sarin. Coriqui quétonpatoi,
noya cancantapona huachi. “Ma noyacha Tata
Yosé nosororinpoa paya. Ina nohuanton, iyaro'sa’
noya cancantatona', catahuarinénpoa',” tapona'.
20 Na'a coriqui quéparai ni'ton, co nohuantéraihué'
a'napita pinoinacoiso’. Napoaton ina napocoi
pa'sarai. 21 Noyasdchin nisarai Yosé noya nicain-
coiso maré'. Piyapi'santa’' noya nicainacoiso' no-
huantérai.

22 A'na iyayanta' a'parai nicainquémaso mare'.
Inanta’” na'‘con catahuarincoi a'chinahuaiso

mareé', Piyapi'sa’ nosoroaton, catahuarin,
a'chintérin, naporin. Noya quémapi, ténai.
Ipora canpitataqué pa'sarin. “Corintoqué

imapisopita na'con nohuantopi pahuantérinsopita
catahuacaiso',” ta'ton, pa'sarin catahuainquémaso
mare'.

23 “sInta' Titoso'?” itohuachinénquéma’,
sha'huitoco'. “Co'ta. Paonoré' a'chininso'.
Inanta’ piyapi'sa’ catahuarin noya imacaiso
maré'” itoco'. “¢/Ma'maréta' a'napitanta’ hué'pi?”
itohuachinénquéma', “Nisha nisha ninano quéran
a'paipiso’. Quisocristo noya imapi inapitanta',”
itoco'. 24 Inapita cantonpachinquéma', noya
nontoco'. Ina quéran coriqui pahuantérinsopita
maré' yontonamaso' quétohuatama'; noya
ni'sarinénquéma’. “Paono no'téquén nontérinpoa'.
Corintoqué imapisopitaso’ pahuantopisopita
nosoropi mini,” tosapi. Ina quéran ya’huépiqué
chachin paantahuachina', shahuirapi anta'.
Ya'ipi imapisopita nitotapi huachi.

9

Imapisopita catahuacaso maré' coriqui yonton-
piso’

1 Téhuénchachin a'mapita imapisopita
pahuantohuachina’, ma'sha quétacaso'
ya'huérin. Nani nitotérama' ni'ton, co
na'con ninshitaranquémahué'. 2 Piyapi'sa’
yacatahuaramaso' nitotérahué. Ya'ipi Masitonia
parti pa'pato, shahuitéra'piarahué. “I'hua
pi'iqué chachin Acaya parti imapisopita na'con
yonquipi  pahuantérinsopita  catahuacaiso',”
itérahué. Masitoniaro'sa’ natantahuatona’,
inahuanta’ nohuantopi. “Inapita pochin
quiyanta' catahuachi, topiraihué'” itérinaco
na'aya'pi. 3 Nipirinhué', “Co ya'ipi coriqui
yontonchatérapihué'” ta'to, isopita iyaro'sa’
a'pataranquéma’ nontinquémaso maré'. “Nani
yontonapi huéshirahué,” itopirahué', ipora
huanta’ pahuanamara. Co topinan quéran
napota’huaso' yahuérinhué', ténahué. 4 Co
hua'quiya quéranhué' canpitataqué pa'sarahué.
A'naquén Masitoniaqué ya'huépisopita
imasarinaco nimara. Canpitataqué canconpatoi,
nani coriqui yontontopinan quénanconarai,
topirahué'. Co ya'’huéhuachinhué', tapanarahué.
“Corintoqué imapisopitaso' noyaro'sa’,”
itérahuéso maré', co coriqui ya’huéhuachinhué',
tapanarama’' canpitanta’. 5 Napoaton iyaro'sa’

aquéchitérahué. ['hua yonquirama' a'napita
catahuacaso'. Inapitaso’ catahuarinénquéma'
coriqui yontonacamaso mare'. Nani

yontonpatama', noya quénanconarai. Canpitaora
nohuanton, quétoco'. Co quiyaora nohuanton,
yama'parainquémahué’.

6 Isonta' yonquico: “Pi'pian sha'tohuatéra,
pi'pian mané'. Pancana sha'tohuatéra, na'con
maneé',” topi. 7 Ya'ipinpoa' canpoara nohuanton,
quétahua'. Onposona yaquétohuachin, quéchin.
Ama nisha nisha yonquia’huasohué'. Co
apiquéran quétacaso' ya'huérinhué'. Noya can-
cantatéhua', quétahua'. Ina pochin quétohuatéhua’,
Yosé noya ni'sarinpoa’. 8 Yosé ya'ipi nanitaparin.
Nosoroaténquéma', na'con catahuarinquéma' noya
nicacamaso'. Nani tahuéri catahuarinquéma'. Ina
catahuahuachinquéma', noya cancantarama'.
Ina nohuanton, yahuétarinquéma' a'napitanta’
quétacaso maré'. 9 Irdca Yosé quiricanénqué
naporin:

“Noya cancantopisopita co  apirapihué'.
Sa'ahuaro’'sa’ pahuantohuachina’, quétapi.
Noya nipiso’, ya'huémiatarin,” ténin.
10 Ni'co'.  Yosé nohuanton, ya'pirin ya’huérin
shacacaso maré'. Sha'patéra, ina nohuanton,
na'a papotérin capacaso maré'. Inapochachin
ina nohuanton, ma'sha yahuétarinquéma'.
Amnapita topinan quétohuatama', Yosé catahuar-
inquéma' noya noya cancantacamaso mareé'.
11 Noya catahuahuachinquéma', a'mapitanta’
catahuarama'. Co apiratatomahué', quétarama'.
Pahuantérinsopita quétonpatoi, “Yosparinquén,
Sinioro,” tosapi. 12Imapisopita catahuahuatama’,
co huachi pahuantapihué'. Naporahuaton, na'con
na'con Yosé yonquiapi. “Yosparinquén, Sinioro,”
itapi. 13 Catahuarama' ni'ton, noya cancantapi.
“Ma noya Quisocristo nanamén natétona',
catahuarinénpoa'. Ma noyacha Yoséso' ni'ton,
ina nohuanton, na'a piyapi'sa' catahuapi paya,”

tosapi. 14 Yosé nohuanton, na'con nosororama'
ni'ton, inapitanta’ nosoroaténquéma', canpita
maré' Yosé nontapi huachi. 15 Yoséso nipirinhué'
na'con na'‘con quétérinpoa'. Huimin chachin
a'paimarin nicha'éinpoaso maré'. Inaso' noya
noya ni'ton, “Yosparinquén, Sinioro,” itahua'.

10

Yoséri nanan quétérinso'

1 Ca Paonoco sanoanan quéran pénénanquéma’.
A'naquén napopi: “Paono aqué quéran ninshi-
tohuachinpoara, chiniquén nanan a'patirinpoa’.
Iséqué chachin ya'huapon, té'huatatonpoa', co
chiniquén pénéninpoahué'” topi natantérahué.
Quisocristoso’ chiniquén nanantaponahué', co
no'huirinpoahué'. Sanoanan quéran pénéninpoa'.
Ina pochin cancantato, canta' sanoanan quéran
pénénanquéma’. 2 Anaquénso' pinorinaco.
“Paonoso’ co Yosé pochin yonquirinhué'. Inaora
nohuantérinsodchin yonquirin,” topirinahué'.
Pa'pato, inapita chiniquén pénénarahué. Canpitaso
nipirinhué', noya yonquihuatama’, co chiniquén
penena'huanquemaso ya'huaponhué', ténahué.

3 Piyapicoi quiyanta' nipiraihué', co amapita
pochin yonquiraihué'. Co natépisopitahuéso'
inimicotopirinacoihué', co quiyaora yon-
quinéhuéi quéran yaminséraihué'. 4 A'naquénso'
inimiconénpita minsécaiso maré' nisha nisha
quihuipi. Quiyaso nipirinhué' co quiyaora
yonquinéhuéi quéran minsétaraihué'. Sacai’
nipirinhué', Yosé ananitérincoi nonpin nanano'sa’
minséca'huaiso'. > Anaquén nisha nanan imasapi.

“Quiyaora noya nitotérai,” toconpi ni'ton, co
nanitopihué' Yosé nohuitacaiso’. Nipirinhué',
Yosé catahuarincoi inapitanta’ minséca'huaiso'.
No'huipirinacoihué', no'tén nanan a'chintarai
Quisocristoichin natécaiso maré'.  Ya'ipinpoa’'
co noyahué' yonquipiréhuahué', Yosé nanitérin
ananiantinpoaso' Quisocristoichin natécaso maré'.
6 Canpita noya natéhuatama', noya cancantarai.
Ina quéran canconpatoi, co natépisopitahué'
no'téquén ana'intarai.

7 Canpitaso’ ya'pirama quéran
quénanamasorachin yonquirama'. Co cancanéma
quéran huaré' yonquiramahué'. Anaquén
“Quisocristo chachin imarai,” topachinara,
isonta' yonqui'ina'. Quiyanta' Quisocristo
imarai mini. 8 Yosé chachin chiniquén nanan
quétérincoi nanamén a'chinta’huainquémaso
mare', itohuaténquémara, co 1na mare'
tapanahué'. Noya noya imacamaso mare'
a'’chintérainquéma'. Co nisha cancantamaso
maré' a'chintérainquémahué'. 9 Chiniquén
nanantopirahué', co apa'yana’huanquémaso
maré' ninshitaranquémahué'. 10 Anaquén
itérinénquéma': “Paono na'con ninshitatonpoa’,
chiniquén pénénpirinpoahué'. Hué'pachinaso', co
chiniquén nanantona'pi pochin nontérinpoahué'.
Sanoanayan quéran a'chintérinpoa’ ni'ton,
co chiniquén  nanantérinhué',” toconpi.
11 Napopirinahué', co nisha nisha nontaraihué'.
Inapitanta’ sha'huitoco' nitochina'. Ninshi-
tohuaténquémara, chiniquén  pénénanquéma
mini. Canpitataqué canconpatoi, inachachin
nontarainquéma'. Insosona co yanatéhuachinhué',

chiniquén pénénatoi, ana'intarai huachi.
12 Inapitaso’ co no'téquén yonquipihué'.

“Quiyaso’ noya noyacoi. A'napita quéran
noya noya nitotérai,” toconpi. Co ina pochin
nonacasohué' nipirinhué', napopi. Inahua

capini ninocanatona', ninapotopi. Co quiyaso’
inapita pochin cancantéraihué'. 13 Co quiyaora
nohuanton, chiniquén nanantéraihué'. Yosé
chachin acorincoi na'a piyapi'sa’ a'chinta’huaiso
mare'. Inséquésona  a'china’huaisonta’
sha'huitérincoi. Ina nohuanton, Corintoqué
ya'’huéramasopitanta' a'chintérainquéma'. 14 Yosé
sha'huitérincoisorachin natérai. Ina nohuanton,
canpitataqué pa'nai. Quiyarima'ton Quisocristo
nanamén a'chintérainquéma'. 15 Co a'na piyapi
a'chininqué paatoi, a'chinaihué'. Yosé a'parincoi
noya a'chinta’huainquémaso maré'. Na'con
nohuantérai noya noya imacamaso'. Noya noya
natéhuatama', aquété huaré' a'chintarainquéma'.
16 Ina quéran a'napita ya'huérinquénta' yaa'chinai.
Inapitanta’ Yosé imacaiso maré' a'chintarai.
A'na piyapi a'chininqué co nohuantéraihué'
a'china’huaiso’.

17 Yosé quiricanénqué naporin: “ ‘Noya noya
ninahué, co ta'caso' ya'huérinhué'. ‘Ma noyacha
Yosé catahuarinco paya,’ ta'caso' ya'huérin,” ténin.
18 “Caso' noyaco,” topatéhua', co ina maré' Yosé
noya ni'sarinpoahué'. Noya cancantohuatéhua',
Yosé noya ni'sarinpoa’. Ina na'con na'con yon-
quia'ahua'.

11

Nisha a'china'piro'sa’ yanonpinpiso’



2 Corintios 11:1 XXXi 2 Corintios 11:7

1 Noya nipatéhua', co ina maré' a'napita
nocanacaso' ya'huérinhué'. Nipirinhué',
pi'pian hua'yantérinso pochin nonchinquéma'
natanco. No'téquén yonquicamaso maré'
sha’huitaranquéma'. 2 Yosé nohuanton,
na'con nosororanquéma’. Nosoroaténquéma',
a'pitéranquéma’. Co nohuantérahué' nisha
cancantacamaso'. Nanon so'yarinso pochin
ninin. Ni'co'. Quémapiri mapachina,
so'indchin yonquicaso' ya'huérin. Inapochachin
carinquémanta' a'chintéranquéma' Quisocristoichin
yonquicamaso  mare'. 3 A'naquénso
nipirinhué' yaanishacancantérinénquéma'.
Irdca yahuani Ipa nonpintérinso pochin
yanonpintérinénquéma' ama Quisocristoichin
yonquicamaso maréhué'. 4 Quisocristo imacaso'
a'chintéranquéma'. Natéhuatama', Ispirito Santo
ya'coancantérinquéma'. Inapitaso nipirinhué'
nisha a'chintérinénquéma'. “Quisocristo
nanamén chachin a'chintarainquéma',” itopir-
inénquémahué', nisha nanan a'chintérinénquéma'.
Nisha ispiritonta’ yahuérin, itérinénquéma'.
Nisha nisha natécaso' a'chintohuachinquémara,
a'narodachin yaimarama'. 5 “Quiyaso’ noya
noyacoi,” itopirinénquémahué', inapitaso’' co
ca quéran noya noyahué', ténahué. 6 Co miso
nona'picohué' niporahué', noya noya nitotérahué.
Ya'ipi no'téquén  a'chintéranquémaso’ nani
nitotérama'. Nani ma'sha ninahuésonta’ nani
nimama'.

7 Yosé nanamén a'chintohuaténquémara, co
pi'pisha téranta' coriqui ma'paranquémahué'.
Sacatato, ma'sha pahuantérincoso' pa'anahué.

Topinan a'chintéranquéma' canpita noya noya
imacamaso maré'. ¢lna maré' co noyahué'
nimamaco ti? 8 A'chintéranquémaso maré' co
manta' ma'paranquémahué'. A'napita imapisopita
coriqui a'patérinaco catahua’huanquémaso
maré'. Naporo' co inapita a'chintopirahué’,
a'patérinaco. 9 Canpitataqué ya’huasoco, ma'sha
pahuantopirincohué', co pi'pisha téranta'
ma'’paranquémahué'.  Masitonia parti quéran
huécatona', quétirinaco. Quisocristo imapi ni'ton,
topinan ma'sha quétirinaco nanpica’huaso maré'.
Canpita ma'shanéma' co ma'paranquémahué'.
Co onporonta’ nohuantaparanquémahué'.
10 Quisocristo catahuarinco ni'ton, no'téquén
nontaranquéma'. Co a'chinato canarahué'. Ya'ipi
Acaya parti topinan a'chinarahué. Napoaton
noya cancantérahué. Co insonta' nanitarinhué'
nisha ayonquiincoso'. 11 “Co nosororinquémahué'
ni'ton, ma'shanéma' co ma'parinquémahué',”
1top1r1nenquemahue o no'téquén nonp1hue Yosé
ni'sdrinco, na'con nosororanquéma', ténahué.
12Nisha a'china'piro'sa’ a'’chintohuachinénquémara,

coriqui ma'parinénquéma’. Caso nipirinhué'
a'’chinahuéso maré' co coriqui ma'patérahué'.
Ipora huanta'" topinan a'chindrahué ama
pinoinacoso maréhué'. Inapita pochin
canta’ ma'paranquéma’ naporini, “Paono
pochachin a'chintérainquéma'. Yosé a'parincoi
quiyanta,” ichiténénquémahué'. 13 Inapitaso
nipirinhué' na'con nonpintérinénquéma’'.
“Quisocristo a'parincoi,” itopirinénquémahué', co
téhuénchachin a'parinhué'. Nonpintaténénquéma',
a'chintarinénquéma'. 14 Co ina maré' pa'yanacaso'

ya'huérinhué'. Ni'co'. Satanasénta' nohuanto-
huachin, Yosé anquéninén pochin yamnorarin
piyapi'sa’ nonpintacaso maré'. 15 Napoaton
Satanasé natépisopitanta’ ina pochachin nisapi.
“Yosé a'parincoi. No'téquén natécamaso maré'
a'chintarainquéma',” topirinahué'. Nonpinapi
ni'ton, ana tahuéri Yoséri no'téquén ana'intarin.

Paono parisitérinso'
16 Naquéranchin sha'huitanta'inquéma’.
“Paonoso’ hua'yantérin,” toconpi a'naquén.

Ama inapita natécosohué'. Nipirinhué', pi'pian
ina pochin nontohuaténquéma', ahuantatoma’,
natanco, topirahué'. Caso' noya noya
ninahuéso' sha'huitaranquéma' yonquicamaso
maré'. 17 Co Sinioro nohuantérinhué' a'napita
nocanacaso'. Nocantohuatéra, hua'yantérinso
pochin nonéhua'. 18 Nipirinhué', nisha
a'’china'piro’'sa’ ina pochin nonpi ni'ton,
canta’ pi'pian ina pochin shahuichinquéma'.
19 Inapitaso’ nocanpirinénquémahué', noya
natanama' ni'quéhuaré', canta' pi'pian téranta'
natanco, topirahué'. 20 Inapitaso' chiniquén
camairinénquéma’'. Ma'shanéma' topinan
mapi. Nocaninénquéma', yaahuérinénquéma'.
Inapotopirinénquémahué',  ¢;ma'marécha noya
natanama nicaya? ténahué, yonquiato. 21 Quiyaso
nipirinhué' co ina pochin ninaihué'. Co chiniquén
nontérainquémahué'. Ina maré' tapanai.
Nipirinhué', inapitaso’ nocaninacoi
ni'quéhuaré', canta’ hua'yantérinso pochin
nonato, pi'pian nonantapatarahué. 22 “Quiyaso’
Iprio piyapicoi,” topachinara, canta’ mini

Iprioco. “Israiro piyapicoi,” topachinara, canta'
inachachin ninahué. “Apraanso’ shimashonéhuéi
chachin,” topachinara, inaso' shimashonéhué

canta'. 23 “Quisocristo sha'huitérincoi ni'toi,
natérai,” itopirinénquémahué'. jCaso' na'con
na'con natérahué! Inapitaso’ nocaninaco

ni'ton, hua'yantérinso pochin nonato, pi'pian
inapita pochin nonchinquéma' no'téquén
yonquicamaso maré'. Yosé maré' caso'
chini chiniquén sacatérahué.  Pa'sdpato, Yosé

nanamén a'chinahué. Ina maré' na'con
na'con parisitaporahué', ahuantérahué. Inanta’

sha'’huichinquéma'. A'chinahuéso maré'
na'aro’' tashinan péiqué po'morinaco. Na'aro'
ahuérinaco. Shitéparinaco. 24 Cotio hua'ano'sa’
ana'intatonaco, chiniquén huihuirinaco. Cara

shonca iscono' huihuirinaco. Nisha nisha
ninanoqué  a'natéraporo’  inapotéra' piarinaco.
25 Copirno sontaro'sanénpita naraqueé

chiniquén ahuérinaco. Cararo' inapotatonaco,
ana'intérinaco. A'na tahuéri na'piqué té'yararinaco
tépainacoso mare'. Naporahuaton, cararo'
pi'pishachin shichimiitérahué. Nanchaqué maré
pa'taporahué’, nancha yancominahuaton,
acopoi' panin. Cararo' inaporahué. A'na tashi'
nara yanponinqué matato, maréqué chachin
tahuérianpitérahué. I'huaraya huaré' cha'érahué.
26 A'chinaca’huaso maré' pa'sdrahué. liro'sa’
panca  pamatohuachina, shichimiitérahué.
Thuatéro'santa' yatéparinaco. Canta' cotio
piyapico nipirahué', cotioro'sa’ no'huitonaco,
yaahuérinaco. Nisharo'santa' no'huirinaco. Panca
ninanoro'saqué anaquén yaahuérinaco. Co piyapi

ya'huérinquéonta’ ma'sha onporahué. Mare
pa'tohuatéra, parisitérahué. Anmaquén: “Quiyanta’
imarai,” taponaraihué', chiniquén no'huirinaco.
27 Chiniquén sacatdpato, parisitérahué. Tashinta'
co hué'étorahué', ni'tdrahué. Na'a tahuéri capa
cosharo' ni'ton, tanarahué, yamororahué. Co
coshataporahué', a'chindarahué. A'moca’huaso’
pahuantérinco ni'ton, s€huén natanahué.

28 Yosé nohuanton, ina pochin parisitarahué.
Naporahuaton, ya'ipi imaramasopita
nosoroaténquéma', yonquidranquéma'. Noya
noya imacamaso' na'con nohuantérahué. Nani
tahuéri yonquiaténquéma' napion cancantérahué.
29 A'naquén co chiniquén cancantohuachinahué’,
canta’ ina pochin ninatanahué. A'na
piyapi anishacancantohuachinquémara,
nosororanquéma' ni'ton, ina no'huiré pochin
cancantérahué. 30 A'naquénso' na'con
nonsapi. “Quiyaso’ noya noyacoi,” topi. Caso
nipirinhué' co ina pochin nonahué'. Co caora
nanitérahuéso' sha'’huichinquéma'. Na'con ma'sha
onpotopirinacohué', Yoséichin achinicancaninco

ahuanta’huaso maré'. 31 Yosé ni'sarinco, co
nonpintaranquémahué'. Inaso' Quisocristo
pa'pin chachin, ya'ipiyari chinochina'. Ina

ni'sarinco ni'ton, no'téquén nontaranquéma'.
32 Trdca Tamascoqué yahuasoco, ninano
hua'an yamaninco, copirno Aritaséri acorinso'.
Tashinan péiqué yapo'morinco ni'ton, sontaro'sa’
a'parin. Nani tahuéri ninano ya'coana ni'sapi
macainacoso mare'. 33 Yamapirinacohué',
imapisopita catahuarinaco cha'éca'huaso
maré'. Inapa pairatopiqué huintana yahuérin.

Ina quéran nantipiqué anohuaraimarinaco.

Napotohuachinacora, cha'érahué. Co caora
nanitopirahué', Yosé catahuarinco, cha'érahué.

Paono indpaqué quénaninso'

1 Co nohuantérahué' a'mapita nocana’huaso'.
“Cas0' noya noya piyapico,” co taporahué’,
pi'pian ina pochin shahuichinquéma'. Iraca Yosé
nohuanton, hua'naréso pochin ma'sha ni'nahué.
Quisocristo chachin anitotérincoso'. 2 Naporo'
indpaqué Yosé ya'huérinqué chachin quéparinco.
Nani shonca catapini pi'ipitarin quéparincoso'.
Hua'yanéhuéichin ama' pa'mara. Nonéhuéro'co
chachin a'na' pa'maraco. Co caso' nitotérahué'.
Yoséichin nitotérin. 3 Téhuénchachin pantarahué.
Hua'yanéhuéichin ama' pa'mara. Nonéhuéro'co
chachin a'na' pa'maraco. Co caso' nitotérahué'.
Yoséichin nitotérin. 4 Yosé'pa' ya’huasoco, na'con
natanpirahué', co nanitérahué' shahuica’huaso'.
Co Yosé nohuantérinhué'. 5> Noya noya
nininso' anitotérinco ni'ton, nocantochinachin
cancantopirahué', tananpitérahué. Co caora
nohuanto, chiniquén nanantérahué'. Co
caora nanitérahué' noya nicahuaso’, ténahué.
6 “Na'con na'con nitotérahué,” itéranquéma'
naporini, no'téquén nonchiténquémahué',
co nonpinchiténquémahué'. Nipirinhué',
co ina pochin nontéranquémahué'. Nani
nohuitéramaco. A'chintohuaténquémara,
natanamaco. Naporahuésopita ni'nama'. Inaichin

yonquiatoma’, noya ni'co topirahué'. Napoaton
co aquété' sha'huitaranquémahué'.

7 Yosé na'con na'con anitotérinco. Ina
quéran ama a'napita nocana’huaso maréhué'
ina nohuanton, ma'sha onporahué. Nahuan
acoposha ohuanincoso pochin natanahué.
Co oshahuanaporahué', Satanasé na'con
aparisitérinco. 8 Ina maré' chiniquén Sinioro
nontérahué. “Catahuaco ama parisichisohué'”
itérahué.  Cararo' ina pochin nontopirahué'.
9 Sinioro sha'huitérinco: “Ca nohuanto, ipora
huanta' parisitapiranhué',  nosoroaténquén,
na'con catahuaranquén. Carinquén
achinicancanaranquén noya ahuantamaso
maré'. Co quémaora nanitohuatanhué', na'con
na'con catahuaranquén. Ma'sona téranta'
onpohuatan, co onporonta’ pataranquénhué',”
itérinco. Napoaton co huachi sétérahué'. “Co
caora nanitohuatérahué', Quisocristo na'con
na'con catahuarinco,” ta'to, noya cancantérahué.
10 Napoaton co chiniquén cancantopirahué’,
co pa'yanahué' Pinopachinacora, co
no'huitérahué'. Ma'sha pahuantopirincohué’,
co ina yonquirahué'. Quisocristo imarahuéso
maré' aparisitohuachinacora, ahuantérahué.
Sacai' nipirinhué', ndya cancantérahué. “Co caora
nanitohuatérahué', na'con na'con catahuarinco,”
ta'to, chini chiniquén cancantérahué.

Imapisopita yonquirinso'

11 Nisha a'china'piro'sa’ pa'yatérama' ni'ton,
hua'yantérinso pochin nontéranquéma'. “Paono
ndya a'chintérincoi,” itérama' naporini, co ina

pochin canta’ nonaca’huaso' yahué'itonhué'.
“Quiyaso’ noya noyacoi,” itopirinénquémahué’,
co ca quéran noya noyahué' inahuaso’. Co
caora nanitaporahué', Quisocristo catahuarinco
ni'ton, noya ninahué. 12Irca isoro'paqué nipon,
anaya amnaya huayonaton, acorin nanamén
a'chinacaiso maré'. Inapitaso' na'con catahuarin.
Ina nohuanton, cania'piro'sa’ amarodachin
anoyatopi. Nani ma'sha nanitapapi. Inapopi
quéran acorinsopita nohuitéréhua'. Canta'
acorinco ni'ton, inapochachin catahuarinco.
Canpitataqué ya’huapo, cania'piro'sa’ anarodachin
anoyatérahué. Aparisitopirinacohué', ahuantato,
a'’chintéranquéma'. “Ma noyacha Yoséri catahuarin
paya,” ta'toma’, imarama'. 13 Amnaquénso nipirin-
hué' sha'huitérinénquéma'. “A'napita imapisopita
noya noya ni'nin,” itopirinénquémahué’,
ya'ipinquéma' napopinachin ni'nanquéma'. A'na
parti a'chinpato, cosharo', coriqui, inapita
ma'patérahué capato, nanpica’huaso maré'
Canpitaichin co ma'pachinanquémahué'.  ¢Ina

maré' no'huiramaco ti? No'huihuatamaco,
inaniantoco'!

14 Nani catoro' ni'conanquéma'. Iporaso’
naquéranchin nicaponquéma' yapa'sarahué. Can-
tonpaténquéma', co manta' ma'paaranquémahué’.
Co ma'shanéma' nohuantérahué'. Canpita noya
noya imacamaso' nohuantérahué. Huinahuépita
pochin ni'nanquéma'. Hui'manpoa' co nocomar-
inpoahué'. Canpoari catahuacaso' yahuérin.
15 Napoaton co manta'’ ma'paranquémahué'.
Noya cancantato, sacatarahué cosharo’
pa'ana’huaso maré'. Ina quéran parisitaporahué’,

a'’chintaranquéma' noya imacamaso maré'
Carimaso’' na'con na'con nosoropiranquémahué’,
canpitaso’ co onpopinchin nosororamacohué'
topirahué'.

16 A'naquéonta’ nonpinapirinaco. “Paono co
ma'sha ma'papirinquémahué', nonpintaténquéma’,
canarin,” itérinénquéma’. Co napopirahué',
napotérinénquéma’'. 17 Thua mini amaquén
a'papirahué', co manta' ina quéran canarahué'.
18 “Inta, quémari ni'coniqué' iyaro'sa’,”
itahuato, Tito a'parahué. Inaré' ama iyayanta'
a'parahué. Cantonpachinquéma', co Tito
nonpintérinquémahué'.  Canta' ina pochachin
cancantérahué. Co pi'pisha téranta' canaraihué'.

19 Co noya nicamacoiso maré' ninshi-
tarainquémahué'. A'naquéma' nimara ina
pochin  yonquipiramahué’, co quiyaso
naporaihué'. Nosororainquéma' iyaro'sa’. Noya
noya imacamaso maré' ninshitarainquéma'.
Quisocristoimaraini'ton, Yoséichin yonquirai. Ina
ni'sdrincoi ni'ton, no'téquén ninshitarainquéma'.
20 Canconpato, co noya ni'saranquémahué'
nimara. Canpitanta’ co noya ni'saramacohué'
nimara. Napoaton sétato, yonquidranquéma'.
Ipora huanta' anaquéma' nimara nino'huiarama’,
nia'pitarama’, iquianan quéran ninontarama’,
nipinosarama’, ninocanarama’, nisha nisha
yonquiarama' nimara, ténahué yonquiato.
21 Trdca a'naquéma' co noyahué' yonquirama'.
Monshihuanama', sanapirachin yonquirama'.
Ipora huanta' anaquéma' inapoarama’ nimara.
Co ina naniantohuatamahué', canconpato, pa'pi
Sétarahué. Carinquéma' a'chintéranquémaso'

ni'ton, Yosé atapanarinco. Co oshanéma'
a'pohuatamahué’, chiniquén asétaramaco.

13

Piquéran pénéntérinso’

1 Nani catoro' ni'conanquéma'. Iporaso’
naquéranchin nicaponquéma' pa'sarahué. Yosé
quiricanén quéran sha’huitérinpoa'. “Ama topinan
quéran ana'intocosohué'. Natantacaso' ya’huérin.
Cato' piyapihué nipon, cara piyapihué nipon,
inachachin sha'huitohuachinpoa’, naporo huareé'
ana'intacaso' ya'huérin,” topi. Napoaton pa'pato,
ina pochin natantarahué no'téquén nitota’huaso
maré'. 2I'hua ni'conpaténquémara, pénénanquéma’.
“Co oshanéma' naniantohuatamahué', amna
hué'pato, no'téquén ana'intaranquéma huachi,”
itéranquéma'. Iporaso' co inatohua' ya'huépirahué',
inachachin pénéantaranquéma’. Co 1ihua
oshahuaninsoachin yonquirahué'. Ya'ipinquéma'
pénénaranquéma’. 3 “Chiniquén nanantéranso'
a'notocoi nitochii,” itopiramacohué'. Pa'pato,
no'téquén ana'intohuaténquéma’, nitotarama'.
“Quisocristori  a'parin  ni'ton, chiniquén
nanantérin,” tosarama'. Quisocristo co topinan
quéran nontérinpoahué'. Chiniquén nanantaton,
ya'ipi nanitaparin. 4 Isoro'paqué nipon, co
aquété' chinirinhué'. Coroséqué patanantopi.
Chiminaponahué', Tata  Yoséri chiniquén
nanantaton, ananpitaantarin. Quiyanta'
Quisocristo pochin cancantatoi, co quiyaora
chiniraihué'. Ina acorincoi ni'ton, Yosé
achinicancanincoi no'téquén pénéna'huainquémaso
mare'.

> Canpitaso nipirinhué' nitantiaco'. Canpitaora
yonquinéma quéran yonquico'. Amaquéma' co
cancanéma (quéran huaré' imashatéraramahué'
nimara. Ya'ipi cancanéma quéran imapatama’,
Quisocristo ya'coancantérinquéma'. ¢Co 1na
nitotéramahué' ti? A'naquémaso nipirinhué'
co téhuénchachin imamaranquémahué'.
6 Téhuénchachin imapatama’, co topinan
quéran a'chintérainquémahué', ténahué. Ina
quéran canpitanta’ inachachin yonquiarama'.
“Téhuénchachin Quisocristori acorin pénénainpoaso
maré',” tosarama'. 7 Canpita maré' Yosé nontarai.
“Catahuaqué' noyasachin niina’,” itérai. Co
a'napita noya nicainacoiso mareé naporalhue
Canpita noya noya imacamaso maré' naporai.
A'napita co noyahué' yonquiarapipirinacoihué’,
co ina yonquiraihué'. 8 No'tén nanan natécamaso
maré' catahuarainquéma'. Co nohuantéraihué'
nisha a'chintahuainquémaso’. 9 Co chiniquén
nanantona'’pi pochin nipiraihué', co 1ina
maré' sétéraihué'. Noya imapatama’, nodya
cancantarai. Ipora huanta'" Yosé nontarai.
“Catahuaqué’, Sinioro, noya noya cancanchina',”
itérai. 10 Napoaton co inaqué yahuaporahué',
ninshitaranquéma' pénéna‘huanquémaso maré'.
Ya'ipi co noyahué' yonquiramasopita nanianto-
huatama', canconpato, co ana'inta’huanquémaso'
ya’huaponhué'. Sinioro chachin chiniquén
nanan quétérinco catahua’huanquémaso
maré'. Co anishacancanta’huanquémaso mareé'
napotaranquémahué'. Noya noya imacamaso
mareé' napotaranquéma'.

11 Nani iyaro'sa’ ninshitéranquéma'. Noya

cancantoco', ténahué. Ya'ipi cancanéma quéran
Yosé imaco'. Pénénanquémaso' noya natétoma',
niachinicancanco'. Napopindchin yonquico'.
Noya nini'toma’, ya'huéco'. Inapohuatama’, Yosé
catahuarinquéma'.  Inasachin nosoroatonpoa’,
catahuarinpoa’ sano cancantacaso maré'
12 Noya ninosoroatoma’, imaramasopita
capini nisé'quéco'. 13 Ya'ipi imapisopita iséqué
ya'huépiso', saludos a'patarinénquéma’.

14 Tnaora nohuanton, Sinioro Quisocristo
catahuainquéma'. Tata Yosé nosoro'inquéma'.
Ispirito Santo chachin nani tahuéri noya
ayonquiinquéma'. Nani huachi.

Paono

